
1. Introdución  
Nesta comunicación examínase como evolucionan as emocións do alumnado ao longo da súa 
participación nun estudo de catro actividades de indagación científica en contextos da vida cotiá 
que promoven o desenvolvemento do coñecemento epistémico e do pensamento crítico. 
2. Fundamentación teórica 
As emocións veñen sendo moi estudadas desde a psicoloxía, pero non foi ata as últimas décadas 
que comezaron a adquirir interese por parte da didáctica das ciencias. Neste sentido considérase 
que contribúen á formación de actitudes e están ligadas á toma de decisións (Damasio, 1996), 
aspectos moi relevantes no enfoque de ensino e aprendizaxe a través do desenvolvemento de 
competencias que se promove na actualidade. O estudo das emocións é un proceso complexo no 
cal se analizan as reaccións subxectivas ante unha situación que implica cambios fisiolóxicos e 
tamén a nivel de conduta (Bisquerra, 2003; Dávila-Acedo, 2017). 
Malia que existen numerosas definicións para o concepto de emoción, neste traballo 
caracterízanse como as reaccións á información que se recibe da contorna e a súa intensidade 
depende das avaliacións subxectivas que se realizan e como estas afectan ao noso benestar 
(Bisquerra, 2000). Segundo Pekrun e Linnenbrink (2014), as emocións poden clasificarse en 
varias categorías segundo a súa interacción con diferentes aspectos educativos, como o contido 
da aprendizaxe, a interacción social ou en base aos efectos no comportamento, sendo estas 
últimas positivas ou negativas segundo o valor ou a consecuencia esperada dunha información 
específica (Kim e Kim, 2020). Tendo en conta esta última clasificación, as emocións positivas 
producen sentimentos agradables e de curta duración, mentres que as negativas sentimentos 
desagradables e a mobilización de moitos recursos para afrontalas (Fernández-Abascal, Martín e 
Domínguez, 2001). 
No ensino de ciencias, e en particular na educación secundaria, existen estudos que documentan 
emocións diversas en función dos contidos a abordar nas materias, sendo máis positivas cara as 
ciencias naturais e máis negativas cara a física e a química (Brígido et al., 2013), xa que o 
alumnado considera esta última como unha materia aburrida, difícil e pouco útil (Solbes, 2011). 
Dentro da materia de física e química, existen distintos factores que afectan de forma diversa ás 
emocións do alumnado como o tipo de contido abordado, o tipo de actividades que se propoñen 
ou a metodoloxía docente (Dávila-Acedo, 2017). Neste sentido, existen estudos que avalan o 
potencial das actividades de laboratorio para promover emocións e actitudes positivas no 
alumnado (Abrahams, 2009; Yonai e Blonder, 2022), polo que neste traballo facemos uso deste 
tipo de actividades centradas na indagación científica para examinar a evolución do perfil 
emocional do alumnado ao longo da secuencia levada a cabo. 

3. Metodoloxía 
O estudo levouse a cabo en 2º de ESO ao longo de 12 sesións distribuídas ao longo dun curso 
escolar no cal o alumnado traballou en pequenos grupos de 3-4 integrantes. Antes e despois de 
realizar cada actividade de laboratorio proporcionóuselle un listado cunha serie de emocións 
positivas e negativas para que marcasen de forma individual as emocións que sentían en cada 
momento. A maiores ao final das actividades debían responder por escrito a unha serie de 
cuestións reflexivas sobre os aspectos máis complexos da actividade, o que lles gustou máis e o 
que menos. 
4. Resultados 
A análise dos datos amosa que xa ao inicio do estudo, predominan as emocións positivas sobre as 
negativas tanto antes como despois de realizar a actividade de indagación, sendo as máis 
frecuentes a confianza e a motivación, seleccionadas por 19 dos 35 estudantes, xunto coa 
diversión, seleccionada por 17 estudantes. En canto ás emocións negativas, as máis comúns foron 
o nerviosismo (N=11), e a tensión e o aburrimento (N=10). 
Con respecto ao final do estudo, as tres emocións positivas máis frecuentes son: a motivación 
(N=18), a confianza (N=14) e o entusiasmo (N=13). En canto ás emocións negativas, as máis 
habituais foron a tensión (N=10), o nerviosismo (N=6) e o medo (N=4). Cabe destacar que xa non 
se menciona o aburrimento ao final e aparece o medo, probablemente debido á maior 
complexidade das tarefas levadas a cabo ao final do estudo.  
En termos globais, cómpre destacar que, aínda que o número de emocións positivas se mantén 
case igual ao principio que ao final da indagación, as emocións negativas diminúen 
considerablemente de 68 a 42 na primeira actividade do estudo e seguen diminuíndo de forma 
drástica ao final do mesmo, pasando de 31 ao inicio da sesión a 15 ao final. 
5. Conclusións 
Os resultados destacan un impacto positivo da intervención de laboratorio baseada na indagación 
nas emocións do alumnado xa que as emocións negativas diminúen de 68 a 15 dende o inicio ao 
final do estudo. Ademais 17 de 35 estudantes só marcan emocións positivas na última das 
actividades tanto no inicio como no fin desta, e 5 estudantes máis non marcan ningunha emoción 
negativa ao rematar a actividade final. Ademais aínda que nas emocións positivas non haxa tanta 
variación, certo é que experimenta un lixeiro aumento de 90 na actividade 1 a 98 na actividade 4.  

